
AHOLI MOLIYAVIY SAVODXONLIGINI 
OSHIRISH ORQALI YASHIRIN IQTISODIYOTNI 
QISQARTIRISH MEXANIZMLARI
Abdugʻaniyev Uchqun Habibulla oʻgʻli 
Oʻzbekiston Respublikasi Iqtisodiyot va moliya vazirligi huzuridagi 
Budjet-soliq ilmiy tadqiqotlar institutining 
“Budjet siyosati va budjetlararo munosabatlarni takommillashtirish loyihasi” 
boʻlim boshligʻi, PhD, dotsent
uchqunbek90994@gmail.com
ORCID: 0000-0003-1333-0554

Annotatsiya. Ushbu maqolada moliyaviy savodxonlikni ommalashtirish yashirin iqtisodiyot ko‘lamini qisqartirishga xizmat 
qiluvchi muhim institutsional vosita sifatida tadqiq etilgan. Tadqiqotda mamlakat moliyaviy barqarorligini mustahkamlash 
nuqtayi nazaridan soliq bazasining kengayishi, budjet daromadlarining barqaror o‘sishi va fiskal rejalashtirishning 
aniqligini oshirishga xizmat qiluvchi omillar tahlil qilingan.

Tadqiqot doirasida moliyaviy savodxonlikning ta’sir mexanizmlari sifatida moliyaviy inklyuziyaning kengayishi, raqamli 
to‘lovlar ulushining ortishi, “chek madaniyati”ning shakllanishi hamda iste’molchilarning moliyaviy huquqlari to‘g‘risidagi 
bilimlarning oshishi alohida ko‘rib chiqilgan. Shuningdek, soliq savodxonligi va soliq madaniyatini rivojlantirish iqtisodiy 
operatsiyalar shaffofligini ta’minlashga, naqdsiz to‘lovlar ulushini oshirishga, xaridlarning rasmiylashtirilish darajasini 
kuchaytirishga hamda soliqlarni ixtiyoriy to‘lashni rag‘batlantirishga xizmat qilishi ilmiy jihatdan asoslab berilgan.

Kalit so‘zlar: Moliyaviy savodxonlik, yashirin iqtisodiyot, fiskal barqarorlik, soliq madaniyati, moliyaviy inklyuziya, fiskal 
chek, budjet daromadlari, monitoring indikatorlari.
Abstract. This article examines the promotion of financial literacy as an important institutional instrument for reducing the 
scale of the shadow economy. The study analyzes factors that contribute to strengthening the country’s financial stability, 
including the expansion of the tax base, growth of budget revenues, and improvement of fiscal planning accuracy.

Within the framework of the research, the mechanisms through which financial literacy influences economic processes 
are explored, such as the expansion of financial inclusion, the increasing share of digital payments, the development 
of a “receipt culture,” and the growth of consumer awareness regarding financial rights. The study also demonstrates 
that improving tax literacy and tax culture contributes to greater transparency of economic operations, a higher share of 
cashless payments, an increase in officially recorded transactions, and the encouragement of voluntary tax compliance.

Keywords: financial literacy, shadow economy, fiscal stability, tax culture, financial inclusion, fiscal receipt, budget 
revenues, monitoring indicators.
Аннотация. В данной статье исследуется популяризация финансовой грамотности как важный институциональный 
инструмент сокращения масштабов теневой экономики. В исследовании анализируются факторы, способствующие 
укреплению финансовой устойчивости страны, включая расширение налоговой базы, рост бюджетных доходов и 
повышение точности фискального планирования.

В рамках исследования рассмотрены механизмы влияния финансовой грамотности, такие как расширение 
финансовой инклюзии, рост доли цифровых платежей, формирование «культуры чеков», а также повышение 
уровня знаний потребителей о своих финансовых правах. Кроме того, обосновано, что развитие налоговой 
грамотности и налоговой культуры способствует повышению прозрачности экономических операций, увеличению 
доли безналичных платежей, росту уровня официальной регистрации покупок и стимулированию добровольной 
уплаты налогов.

Ключевые слова: финансовая грамотность, теневая экономика, фискальная устойчивость, налоговая культура, 
финансовая инклюзия, фискальный чек, бюджетные доходы, мониторинговые индикаторы.

K I R I S H
Ma’lumki, yashirin (norasmiy) iqtisodiyot — bu bozor qiymatiga ega bo‘lgan, biroq rasmiy statistikada to‘liq 

aks etmagani sababli yalpi ichki mahsulot (YaIM) va soliq bazasining shakllanishiga to‘liq hissa qo‘shmaydigan 
iqtisodiy faoliyatlar majmuasidir. Ushbu hodisa, ayniqsa, rivojlanayotgan mamlakatlarda keng uchrab, iqtisodiy 
rivojlanish jarayonlariga ma’lum darajada ta’sir ko‘rsatishi ko‘plab ilmiy tadqiqotlarda qayd etilgan. Bunday 
sharoitda qayd etilmagan daromadlar va tranzaksiyalar natijasida soliq tushumlarining to‘liq shakllanmasligi 
davlat budjeti daromadlarining kamayishiga, fiskal rejalashtirish aniqligining pasayishiga hamda ijtimoiy va 
infratuzilma loyihalarini moliyalashtirish imkoniyatlarining cheklanishiga olib kelishi mumkin.

Mazkur tadqiqot aholining moliyaviy savodxonligini oshirish orqali norasmiy iqtisodiy aylanmalarni 
qisqartirish mexanizmlarini ilmiy asoslashga qaratilgan. Ushbu yondashuv mamlakatimizda budjet-soliq tizimini 
modernizatsiya qilish hamda davlat moliyasini boshqarishni takomillashtirish bo‘yicha amalga oshirilayotgan 
islohotlar bilan uyg‘unlashadi. 

M A V Z U G A  O I D  A D A B I Y O T L A R  S H A R H I
Mavzuga oid ilmiy adabiyotlar tahlili shuni ko‘rsatadiki, yashirin iqtisodiyot va moliyaviy savodxonlik 

o‘rtasidagi bog‘liqlik ko‘plab xalqaro tadqiqotlarda keng o‘rganilgan. Xususan, C. Delechat va L. Medina 
tadqiqotlarida norasmiy iqtisodiyotning keng tarqalishi davlat moliyaviy resurslarining yetishmasligi, moliyaviy 
rivojlanish darajasining pasayishi hamda samarali investitsiyalar hajmining qisqarishi kabi makroiqtisodiy 
oqibatlar bilan bog‘liqligi ta’kidlangan [3]. Mualliflarning fikriga ko‘ra, yashirin iqtisodiyotning fiskal oqibatlari, 
avvalo, soliq tushumlarining kamayishi bilan namoyon bo‘ladi hamda “muvofiqlik–institutlar” o‘rtasidagi o‘zaro 
bog‘liqlik orqali izohlanadi. Tartibga solish tizimining murakkabligi, davlat institutlariga bo‘lgan ishonchning 
pastligi va ma’muriy xarajatlarning yuqoriligi norasmiy iqtisodiy faoliyatga rag‘batni kuchaytirishi mumkin.

F. Schneider (IMF, 2002) hamda Jahon bankining keyingi tadqiqotlarida soliqqa oid omillar, institutsional 
sifat va soliq intizomi ko‘rsatkichlari yashirin iqtisodiyot ko‘lamiga sezilarli ta’sir ko‘rsatishi qayd etilgan [4]. Shu 
nuqtai nazardan, yashirin iqtisodiyotni qisqartirish faqat nazorat mexanizmlarini kuchaytirish yoki sanksiyalarni 
qo‘llash bilan cheklanmasdan, iqtisodiy subyektlarning xulq-atvor omillarini ham qamrab olgan kompleks 
yondashuvni talab qiladi. OECD talqiniga ko‘ra, moliyaviy savodxonlik moliyaviy xabardorlik, bilim, ko‘nikma, 
munosabat va xulq-atvor uyg‘unligidan iborat bo‘lib, u iqtisodiy subyektlarga oqilona moliyaviy qarorlar qabul 
qilish imkonini beradi [5].

Shu sababli moliyaviy savodxonlikni rivojlantirish “naqd pul aylanmasi – chek madaniyati – soliq 
muvofiqligi” zanjiri orqali yashirin iqtisodiyot omillarini yumshatib, fiskal barqarorlikni mustahkamlashning 
muhim yo‘nalishlaridan biri sifatida ko‘rib chiqiladi. Bundan tashqari, F. Schneider tomonidan olib borilgan 
tadqiqotlarda soliqqa oid omillar, davlat institutlari sifati hamda aholining soliq madaniyati yashirin iqtisodiyot 
ko‘lamiga bevosita ta’sir ko‘rsatishi qayd etilgan [7]. Ya’ni yashirin iqtisodiyotning shakllanishiga nafaqat soliq 
yukining darajasi yoki nazorat mexanizmlarining samaradorligi, balki iqtisodiy subyektlarning xulq-atvori, 
moliyaviy qaror qabul qilish madaniyati va institutsional muhitga bo‘lgan ishonch darajasi ham ta’sir ko‘rsatadi.

Jahon banki tadqiqotlariga ko‘ra, moliyaviy inklyuziya darajasi past bo‘lgan mamlakatlarda yashirin 
iqtisodiyot ulushi nisbatan yuqori bo‘lishi kuzatiladi [8]. Bunday sharoitda bank xizmatlaridan foydalanish 
imkoniyatlari cheklanganligi iqtisodiy operatsiyalarni rasmiy qayd etish rag‘batlarini pasaytirishi mumkin. Shu 
bilan birga, jamiyatda moliyaviy savodxonlik darajasining pastligi naqd puldan foydalanishning ustunligini 
kuchaytirib, rasmiy moliyaviy institutlarga nisbatan ishonchning sustlashishiga hamda norasmiy daromadlarni 
yashirishga moyillikning ortishiga olib kelishi ehtimoli mavjud.

Mazkur yondashuvga ko‘ra, shaxsiy budjetni samarali boshqarish, rasmiy moliyaviy xizmatlardan 
foydalanish va moliyaviy majburiyatlarni anglash darajasining oshishi iqtisodiy subyektlarning norasmiy iqtisodiy 
munosabatlarda ishtirok etish ehtimolini kamaytiradi. Xulq-atvor iqtisodiyoti nuqtai nazaridan esa moliyaviy 
savodxonlik soliq to‘lovchilarning iqtisodiy qarorlariga bilvosita ta’sir ko‘rsatadi. OECD hamda Xalqaro valyuta 
jamg‘armasi tadqiqotlarida ham soliq madaniyati va ijtimoiy ishonch darajasi yashirin iqtisodiyot ko‘lamini 
qisqartirishda muhim omil sifatida e’tirof etilgan [9].

Nazariy jihatdan, moliyaviy savodxonlik yashirin iqtisodiyotni qisqartirishda bir nechta muhim funksiyalarni 
bajaradi. Birinchidan, moliyaviy inklyuziya orqali iqtisodiy operatsiyalarning rasmiy moliya tizimiga integratsiyasini 
rag‘batlantiradi. Ikkinchidan, iste’molchilar va tadbirkorlarning moliyaviy-huquqiy ongini oshirish orqali rasmiy 
hisob-kitoblar — fiskal chek, shartnoma va bank to‘lovlaridan foydalanishni kengaytiradi. Uchinchidan, soliq 
savodxonligi va soliq madaniyatini rivojlantirish orqali daromadlarni yashirishga bo‘lgan moyillikni kamaytiradi.

Shu jihatdan, zamonaviy fiskal siyosatda moliyaviy savodxonlikni oshirish yashirin iqtisodiyotga qarshi 
kurashda “jazolash mexanizmlari”dan ko‘ra iqtisodiy rag‘batlar va xulq-atvorni o‘zgartirishga asoslangan 
samarali institutsional instrument sifatida qaralmoqda.

T A D Q I Q O T  M E T O D O L O G I YA S I
Mazkur tadqiqot aholining moliyaviy savodxonligini oshirish orqali yashirin iqtisodiyot ko‘lamini qisqartirish 

mexanizmlarini aniqlashga qaratilgan. Tadqiqot jarayonida nazariy tahlil, qiyosiy tahlil, tizimli yondashuv 
hamda statistik ma’lumotlarni umumlashtirish usullaridan foydalanildi. Xususan, xalqaro tashkilotlar — Jahon 
banki, OECD va IMF tadqiqotlari hamda milliy statistik ma’lumotlar asosida moliyaviy savodxonlik, moliyaviy 
inklyuziya va yashirin iqtisodiyot o‘rtasidagi bog‘liqlik o‘rganildi. Shuningdek, iqtisodiy jarayonlarni institutsional 
va xulq-atvor yondashuvlari asosida tahlil qilish orqali moliyaviy savodxonlikning soliq muvofiqligi, raqamli 
to‘lovlar va iqtisodiy operatsiyalar shaffofligiga ta’siri ilmiy jihatdan asoslab berildi.

T A H L I L  V A  N A T I J A L A R
Mazkur jarayon moliyaviy savodxonlik bilan bevosita bog‘liq bo‘lib, aholining raqamli moliyaviy 

xizmatlardan foydalanish ko‘nikmalari ortgani sari norasmiy tranzaksiyalarni amalga oshirish imkoniyatlari 
bosqichma-bosqich qisqarib boradi. Natijada iqtisodiy operatsiyalarning kuzatuvchanligi kuchayadi va soliq 
bazasining kengayishi uchun muhim institutsional sharoit shakllanadi. Bu holat O‘zbekistonda yashirin 
iqtisodiyotni qisqartirish jarayonida raqamli to‘lovlar hamda moliyaviy savodxonlikning o‘zaro uyg‘unlashgan 
ta’siri mavjudligini ko‘rsatadi.

Moliyaviy inklyuziya darajasining oshishi yashirin iqtisodiyot ko‘lamini kamaytirishga xizmat qiluvchi muhim 
institutsional omillardan biri hisoblanadi. Jahon banki talqiniga ko‘ra, moliyaviy inklyuziya — bu aholining 
bank hisobvaraqlari, to‘lov xizmatlari, jamg‘arma va kredit instrumentlaridan foydalanish imkoniyatlarining 
kengayishi jarayonidir [7]. Ushbu jarayon iqtisodiy operatsiyalarni rasmiy moliya tizimiga jalb etish orqali naqd 
pulga asoslangan norasmiy aylanmalar ulushini qisqartirishga xizmat qiladi.

Ilmiy tadqiqotlarda naqd puldan foydalanish darajasi bilan yashirin iqtisodiyot ko‘lami o‘rtasida muayyan 
bog‘liqlik mavjudligi qayd etiladi. Xususan, F. Schneider va hamkorlari tomonidan o‘tkazilgan tadqiqotlarda naqd 
pul ulushi yuqori bo‘lgan mamlakatlarda norasmiy iqtisodiy faoliyat hajmi ham yuqoriroq bo‘lishi empirik jihatdan 
asoslab berilgan [8]. Aksincha, raqamli to‘lovlar ulushining ortishi iqtisodiy operatsiyalarning kuzatuvchanligini 
(traceability) oshirib, daromadlarni yashirish imkoniyatlarini kamaytiradi.

Raqamli to‘lov tizimlari — bank kartalari, QR-to‘lovlar, mobil ilovalar va boshqa elektron hisob-kitob 
vositalari — nafaqat moliyaviy operatsiyalarni tezlashtiradi, balki soliqqa tortish bazasining kengayishiga ham 
xizmat qiladi. OECD tadqiqotlarida qayd etilishicha, naqd pulsiz to‘lovlar ulushi oshgan sari savdo va xizmatlar 
sohasida rasmiy realizatsiya hajmi kengayib, soliq tushumlari barqarorlashadi [10].

So‘nggi yillarda O‘zbekistonda moliyaviy inklyuziyani kengaytirish va naqd pulsiz hisob-kitoblarni 
rivojlantirish yashirin iqtisodiyot ko‘lamini qisqartirishning muhim yo‘nalishlaridan biri sifatida amalga 
oshirilmoqda. Bank kartalari, mobil ilovalar, QR-to‘lovlar hamda onlayn to‘lov xizmatlarining joriy etilishi aholi va 
tadbirkorlik subyektlarini rasmiy moliya tizimiga faolroq jalb etishga xizmat qilmoqda. Savdo va xizmat ko‘rsatish 
sohalarida terminal hamda elektron to‘lov infratuzilmasining kengaytirilishi esa naqd pulga asoslangan hisob-
kitoblar ulushini bosqichma-bosqich qisqartirishga imkon bermoqda.

Markaziy bank statistik ma’lumotlariga ko‘ra, 2019–2024 yillar mobaynida elektron to‘lovlar hajmi qariyb 
to‘rt barobar oshgan, mobil ilovalardan foydalanuvchilar soni esa 5,2 milliondan 20,8 million nafargacha 
yetgan. Bu esa raqamli moliyaviy xizmatlarning keng ommalashuvi hamda shaffof tranzaksiyalar ulushining 
ortib borayotganidan dalolat beradi [11]. Shu davrda naqd pul ulushi 47 foizdan 22 foizgacha kamaygan bo‘lib, 
bu jarayon iqtisodiyotda naqd pulsiz hisob-kitoblar ulushining ortib borayotganini ko‘rsatadi. Raqamli to‘lovlar 
hajmining ortishi natijasida 2022–2024 yillar oralig‘ida naqd pulsiz tranzaksiyalar hajmi 114 trillion so‘mdan 346 
trillion so‘mga yetgani kuzatilgan [13].

Moliyaviy savodxonlik ushbu jarayonda muhim katalizator vazifasini bajaradi. Aholining raqamli moliyaviy 
xizmatlardan foydalanish bo‘yicha bilim va ko‘nikmalari yetarli bo‘lmagan sharoitda, hatto rivojlangan 
infratuzilma mavjud bo‘lsa ham, naqd puldan foydalanish ustunligi saqlanib qolishi mumkin. OECD/INFE 
tadqiqotlariga ko‘ra, moliyaviy savodxonlik darajasi yuqori bo‘lgan mamlakatlarda raqamli to‘lovlarga bo‘lgan 
ishonch yuqori bo‘lib, moliyaviy inklyuziya ko‘rsatkichlari ham sezilarli darajada yuqori bo‘ladi [14].

Shuningdek, fintex va raqamli to‘lov ekotizimining rivojlanishi yashirin iqtisodiyot ko‘lamini qisqartirish 
uchun qo‘shimcha imkoniyatlar yaratmoqda. Suryono, Budi va Purwandari (2020) tomonidan o‘tkazilgan tizimli 
tahlilda fintex xizmatlari moliyaviy inklyuziyani kengaytirish orqali norasmiy iqtisodiy faoliyat ulushini kamaytirish 
salohiyatiga ega ekanligi qayd etilgan [15]. Biroq ushbu imkoniyatlardan to‘liq foydalanish uchun aholining 
raqamli va moliyaviy savodxonligi yetarli darajada rivojlangan bo‘lishi muhim ahamiyat kasb etadi.

Shu nuqtai nazardan, moliyaviy inklyuziya va raqamli to‘lov tizimlarini kengaytirish moliyaviy savodxonlik 
bilan uyg‘unlashgan holda yashirin iqtisodiyotni qisqartirishning samarali institutsional mexanizmi sifatida 
namoyon bo‘ladi. Bu jarayon naqd pul aylanmasini qisqartirish, rasmiy moliyaviy oqimlarni kengaytirish hamda 

fiskal nazorat uchun zarur bo‘lgan axborot bazasini mustahkamlash orqali budjet-soliq tizimining barqarorligini 
ta’minlashga xizmat qiladi.

Yashirin iqtisodiyotni qisqartirishda moliyaviy savodxonlikning muhim yo‘nalishlaridan yana biri 
iste’molchilarning “chek madaniyati” hamda soliq savodxonligini rivojlantirish orqali ixtiyoriy soliq muvofiqligini 
kuchaytirish hisoblanadi. Ilmiy adabiyotlarda iqtisodiy operatsiyalarda fiskal hujjatlarning — chek, shartnoma 
yoki elektron hisob-fakturalarning — talab qilinishi savdo va xizmatlar sohasida rasmiy realizatsiyani 
kengaytiruvchi muhim omil sifatida qayd etiladi [10].

“Chek madaniyati” iste’molchilarning moliyaviy-huquqiy ongiga bevosita bog‘liq bo‘lib, aholining tovar va 
xizmatlar xaridida fiskal chek talab qilishi sotuvchilarni realizatsiyani rasmiylashtirishga undaydi. Bu jarayon 
“pastdan yuqoriga” yo‘naltirilgan institutsional mexanizm sifatida yashirin iqtisodiyot ulushining qisqarishiga 
xizmat qiladi. Jahon banki tadqiqotlarida ham iste’molchilarning huquqiy xabardorligi oshgan sharoitda 
norasmiy savdo hajmining sezilarli darajada kamayishi qayd etilgan [6] (1-jadval).

1-jadval. “Chek madaniyati” va soliq savodxonligi orqali rasmiylashtirish mexanizmlari1

Yo‘nalish Amaliy instrument Natija Yashirin iqtisodiyotga ta’siri

Fiskal chek Onlayn NKM, virtual 
kassalar Real vaqt realizatsiyasi Norasmiy savdo qisqarishi

Iste’molchi xabardorligi Chek talab qilish Rasmiy realizatsiyaning 
oshishi

Daromad yashirish holatlarining 
kamayishi

Soliq savodxonligi E-kabinet, e-deklaratsiya Ixtiyoriy muvofiqlik 
darajasining o`sishi Soliq bazasi kengayishi

Raqamli nazorat Tranzaksiya 
kuzatuvchanligi Shaffoflik darajasining oshishi Yashirin operatsiya hajmi 

kamayishi

Ushbu mexanizm “pastdan yuqoriga” tamoyili asosida ishlaydi, ya’ni iste’molchilarning xulq-atvori 
sotuvchilarning iqtisodiy faoliyatni rasmiylashtirishiga turtki beradi. O‘zbekistonda “chek madaniyati”ni 
shakllantirish yashirin iqtisodiyot ko‘lamini qisqartirishga qaratilgan muhim amaliy yo‘nalishlardan biriga 
aylandi. Xususan, onlayn nazorat-kassa mashinalari va virtual kassalarning joriy etilishi savdo hamda xizmat 
ko‘rsatish sohalarida realizatsiyani real vaqt rejimida hisobga olish imkonini yaratdi. Shu bilan birga, aholining 
fiskal chek talab qilishga nisbatan ongli munosabatini shakllantirish maqsadida turli targ‘ibot va rag‘batlantirish 
mexanizmlari ham qo‘llanilmoqda.

“O‘zbekistonning naqd pulsiz iqtisodiyotga o‘tish” jarayonida moliyaviy savodxonlik va iste’molchi xulq-
atvori ham muhim omil sifatida namoyon bo‘lmoqda. Naqd pul ulushining kamayishi, raqamli to‘lovlar hajmining 
ortishi hamda POS-terminallar sonining ko‘payishi rasmiy realizatsiya hajmini kengaytirishga xizmat qilayotgan 
muhim omillardan biri sifatida qayd etiladi [11].

Bundan tashqari, aholining naqd pulsiz operatsiyalarga o‘tishi, xususan QR-to‘lovlar va mobil banking 
orqali amalga oshirilayotgan tranzaksiyalar sonining ortishi iste’molchilar orasida fiskal chek talab qilish 
madaniyatining shakllanishiga xizmat qilmoqda. Ushbu jarayon savdo va xizmat ko‘rsatish subyektlarini 
daromadlarni rasmiylashtirishga undab, norasmiy savdo va xizmatlar ulushining qisqarishiga yordam bermoqda.

Iste’molchilarning fiskal chek talab qilishi sotuvchilarni realizatsiya va daromadlarni rasmiy tarzda qayd 
etishga rag‘batlantiradi. Natijada moliyaviy savodxonlikning iste’molchi xulq-atvoriga ta’siri orqali “pastdan 
yuqoriga” yo‘naltirilgan legallashtirish mexanizmi shakllanadi. Bu jarayon rasmiy realizatsiya hajmining 
oshishiga hamda budjetga tushumlarning barqarorlashishiga xizmat qilmoqda.

Soliq savodxonligi va soliq madaniyati ixtiyoriy soliq muvofiqligini shakllantirishda markaziy o‘rin tutadi. 
Bunday sharoitda soliqlardan bo‘yin tovlash nafaqat huquqiy, balki ijtimoiy jihatdan ham maqbul bo‘lmagan 
xatti-harakat sifatida qabul qilina boshlaydi.

Xulq-atvor iqtisodiyoti yondashuvlari shuni ko‘rsatadiki, soliq savodxonligi va “nudge” (rag‘batlantiruvchi 
ta’sir) instrumentlari uyg‘unlashganda ixtiyoriy soliq muvofiqligi yanada samarali oshadi. Masalan, soliq 
to‘lovchilarga soddalashtirilgan axborot, vizual tushuntirishlar hamda taqqoslovchi ma’lumotlar (to‘langan 
soliq va uning evaziga ko‘rsatilayotgan xizmatlar) taqdim etilishi soliq intizomini mustahkamlovchi muhim omil 
sifatida baholanadi [16].

1	  Muallif ishlanmasi 

Shu nuqtai nazardan, “chek madaniyati” va soliq savodxonligini rivojlantirish moliyaviy savodxonlikning 
tarkibiy qismi sifatida yashirin iqtisodiyotga qarshi kurashda samarali institutsional mexanizm bo‘lib xizmat 
qiladi. Mazkur yondashuv rasmiy realizatsiya hajmini kengaytirish, daromadlarni yashirishga bo‘lgan rag‘batlarni 
kamaytirish hamda soliq tushumlarining barqarorligini ta’minlash orqali budjet-soliq tizimini samarali boshqarish 
imkoniyatlarini kuchaytiradi.
X U L O S A  V A  T A K L I F L A R

Yuqoridagi tahlillarni umumlashtirgan holda aytish mumkinki, yashirin iqtisodiyot ko‘lamini qisqartirish 
hamda budjet-soliq tizimi barqarorligini ta’minlashda aholining moliyaviy savodxonligini oshirish muhim 
institutsional va xulq-atvoriy omil hisoblanadi. Tadqiqot natijalari shuni ko‘rsatadiki, yashirin iqtisodiyot faqat 
nazorat va sanksiyalar orqali emas, balki iqtisodiy subyektlarning moliyaviy qaror qabul qilish madaniyati, 
rasmiy moliyaviy institutlarga bo‘lgan ishonchi hamda soliq majburiyatlariga ongli munosabati bilan ham 
bevosita bog‘liqdir. Shu bois, moliyaviy savodxonlik yashirin iqtisodiyotning asosida yotgan xulq-atvor omillarini 
yumshatishga xizmat qiluvchi samarali vosita sifatida namoyon bo‘ladi.

Tadqiqot natijalari moliyaviy savodxonlikning yashirin iqtisodiyotga ta’siri uchta asosiy mexanizm orqali 
amalga oshishini ko‘rsatdi. Birinchidan, moliyaviy inklyuziya darajasining oshishi va raqamli to‘lovlar ulushining 
kengayishi naqd pul aylanmasini qisqartirib, iqtisodiy operatsiyalarning shaffofligi hamda kuzatuvchanligini 
kuchaytiradi. Ikkinchidan, “chek madaniyati” va iste’molchilarning moliyaviy-huquqiy xabardorligi savdo va 
xizmat ko‘rsatish sohalarida realizatsiyaning rasmiy qayd etilishini kengaytirib, norasmiy iqtisodiy faoliyatni 
cheklashga xizmat qiladi. Uchinchi mexanizm sifatida esa soliq savodxonligi va soliq madaniyatining rivojlanishi 
ixtiyoriy soliq muvofiqligini mustahkamlab, daromadlarni yashirishga bo‘lgan rag‘batlarni kamaytiradi.

Umuman olganda, moliyaviy savodxonlikni oshirishga qaratilgan tizimli va maqsadli chora-tadbirlar yashirin 
iqtisodiyot ulushini kamaytirish, soliq bazasini kengaytirish hamda budjet daromadlarining barqarorligini 
ta’minlashga xizmat qiladi. Bunday yondashuv iqtisodiy munosabatlarni faqat nazorat choralariga asoslanib 
emas, balki rag‘batlantirish va ongli iqtisodiy tanlovlarni qo‘llab-quvvatlash orqali rasmiylashtirishni tezlashtiradi. 
Natijada budjet-soliq tizimida fiskal shaffoflik, hisobdorlik va barqarorlik mustahkamlanib, davlatning ijtimoiy-
iqtisodiy rivojlanish maqsadlariga erishish imkoniyatlari kengayadi.

Shu bilan birga, moliyaviy savodxonlikni oshirishga qaratilgan izchil siyosat davlat moliyasining 
barqarorligini ta’minlash, iqtisodiy muhitda ishonchni mustahkamlash hamda mamlakatning uzoq muddatli 
iqtisodiy rivojlanish strategiyalarini samarali amalga oshirishga xizmat qiladi.

